
ӘЛІМЖАНОВА А.Б. 

МУЛЬТИМЕДИАЛЫҚ ЖУРНАЛИСТИКАДАҒЫ ВИЗУАЛДЫ ҚҰРАЛДАРДЫ ҚОЛДАНУ 

ПРИНЦИПТЕРІ 
 

Ақпараттық технологиялардың дамуы журналистика саласына көп өзгерістер алып келді.  
Қазнеттің аяққа тұру кезеңдерінде 2005-2015 жылдар аралығында контент сапасыздығы, сайт 
құрылымының ыңғайсыздығы сынды мәселелер орын алса, өткен жылға қарай оң өзгерістер 
байқалуда. Белгілі бір салаларды қоспағанда, сайттардың бағытына қарай бірнеше балама, бір-біріне 
бәсекелес ресурстар пайда болды. Әсіресе, интернет БАҚ пен блог-платформалардың даму 
қарқындылығы байқалады. Бейнеролик, сурет, графика, аудио т.б. иллюстрацияны қамтитын сайттар 
тұтынушыға үлкен мөлшердегі ақпаратты жеткізу мүмкіндігіне ие. Еліміздегі сандық медианың 
өркендеуімен журналистика бағыттары да өзгеріп, веб-редакция қызметтері жолға қойылуда.  2012 
жылдан бері енгізіліп келе жатқан сандық медианың нәтижесі БАҚ жұмыстарын ретке келтірді.  

Журналистикадағы ақпарат беру әдісі жаңа технологиялардың пайда болуына байланысты өзгеріп 
отырады. Мысалы, ХІХ ғасырдың соңында ағайынды Луи және Огюст Люмьерлердің қимылдайтын 
суретті ойлап табуы ХХІ ғасыр басындағы кинохроника негізін қалады. Италияндық  Г. Маркони 
сымсыз байланысты ашып, ХХІ ғасырдың басындағы радио-журналистикаға жол салды. Ал, Фило 
Фарнсуорт АҚШ-та электронды телевидение құрылғысын ойлап тапқанда үлкен талқылаулар болған.  

Зерттеуші американдық Джон В. Пэвлик өз еңбегінде медиа контенттің өзгеруінде үлкен маңызға 
ие жаңалық ретінде гиперсілтемелердің пайда болуын атайды. Гиперсілтеме аудиторияға өзге веб-
парақшаға өтуге мүмкіндік бергенін айтады. Сол арқылы берілген тақырыпта кеңірек мәлімет алуға 
болатынын алғаш рет айтқан болатын. Сондай-ақ, гиперсілтеме мультимедиалық контентке жол 
ашып, пайдаланушылардың медиа процеске қатысуын, аудиториядан интерактивті сауалнама жинау 
барысын, кері байланысты нығайтқандығын айтты [1, 65]. 

Мультимедиалық журналистика – бір ақпаратты белгілі бір арнада түрлі пішінде жеткізудің 
тәсілі. Мысалы, интернеттегі мақала қосымша видео немесе аудио, түрлі иллюстрациялармен, 
инфографикамен толықтырылса бұл мультимедиа өнімі. Демек, мультимедиалық контент дайындауға 
арналған құралдардың пайда болуы – мультимедиалық журналистиканың дамуына жол ашты. 
Бүгінде телеарналар, басылымдардың біразы мультимедиалық веб-редакцияларға ауысуда. 

Бүгінде ең қолжетімді мультимедиалық өнім жасаудың тиімді түріне Adobe Flash бағдарламасын 
алдымен айта аламыз.  Қолданылуы өте жеңіл және мультимедиалық контентті аз уақыттың ішінде 
дайындап, сайт бетінде жариялап, ақпаратты аз уақыт ішінде жаңартуға мүмкіндік беретін 
бағдарлама.  Журналист аудио, видео, фотосурет, мәтінді бір материалда біріктіріп, оны сайт бетіне 
жібере алады. Осындай бірнеше мультимедиалық контент жасауға пайдалануға болатын құралдарға 
тоқталып өтейік. 

Adobe Spark – веб-жазба, мультимедиалық графика, анимациялық фильм жасауға арналған онлайн 
құрал.  «Adobe Spark» ағылшын тілінен аударғанда «от ұшқыны» деген мағынаны береді. «Adobe 
Spark» сайтында өз альбомыңыздағы немесе тегін онлайн галереядан қалаған суретті таңдап жазба 
жазу мүмкіндігі бар. 

Live in Five –  іOS және Android платформаларында жұмыс істейді. Мобильді құрылғы арқылы 
тікелей эфир жүргізуге арналған тегін қосымша. Оны Play Market-тен жүктеуге болады. Сондай-ақ, 
әркім өзінің YouTube арнасынан тікелей эфир жүргізе алады. Көрерменнің хаттарына жауап беріп, 
бейнероликпен әлеуметтік желіде бөлісуге болады. Ал, видеоролик автоматты түрде YouTube-та 
сақталады. Бұл онлайн-сабақтар өтуге, журналистер үшін шұғыл ақпарат таратуда таптырмайтын 
құрал. 

Мультимедиа – бұл  аудио, видео, фото және мәтін қосып, анимация жасау құралдарын тиімді 
пайдалану. Сонымен қатар деректерді визуалды құралдар арқылы көрсету мүмкіндіктері. Мысалы, 
сараптамалық материалға статистикалық мәліметтер, сызба, сурет, графика сынды көрсеткіштер 
арқылы бейнелеу кіреді. Ондай құралдарды инфографика деп атайды. Инфографика күрделі 
ақпаратты оқырман назарына ұсынғанда қолданатын тиімді құрал. Яғни, күрделі ақпараттарды жеңіл, 
әрі тартымды тәсілде ұсыну жолдары. Мысалы, Hohli Builder,  Creately, Piktochart, Visual.ly сияқты 
сервистер көмегімен заманауи дүниелер жасауға болады. Кез келген тақырыпта ақпараттарды 
жинақтап визуалды ұсыну – бүгінгі күннің талабы. Әлемдік маркетологтар мен медиа менеджерлері, 
веб-сайт шеберлері тиімді тәсілдерді қолданудың артықшылықтарына тоқталады.  

Инфографика, визуалды құралдар туралы елімізде пікір білдіріп, зерттеп жүрген жас мамандар 
баршылық. Олар: Асхат Еркінбай, Назгүл Қожабекова, Ербол Азанбек, Аршат Ораз, Тимур Бектұр, 
Белла Орынбетова, Нұрлан Жанай т.б. Тек пікір білдіріп қоймай жаңа медиа саласында жастарға 
бағыт-бағдар беріп жүр. Тәжірбиелі маман ретінде нәтижелі жұмыстар атқаруда.  

 «Newreporter.org» сайтының редакторы  Назгүл Қожабекова «Деректерді визуалдауға арналған 
алты құрал»мақаласында  Tableau, Infogram,ChartBlocks, Datawrapper, Plotly, RAW қосымшалары 
туралы жан-жақты баяндайды [2].  

Онда: «Tableau – бұл үлкен көлемді деректерді визуалдауға арналған корпоративтік құрал. 
«Infogram» - есеп, карта, сызба, инфографиканы жасауда көмектестін компания. Infogram 2012 жылы 
негізі қаланды. Ресми сайт бетіндегі деректер бойынша, Infogram пайдаланушылары 4,8 миллионнан 
астам инфографика мен диаграммаларды құрған», – дейді.  

Онлайн диаграмма түрлерін қолдану – журналист жұмысын жинақылыққа үйретіп, оқырман 
уақытын үнемдейді. Адам визуалды дүниелерді есінде жақсы сақтайтынын ескерсек, бұндай 
құралдарды аналитикалық материалдарда қолданудың маңызы зор.  

TNS Central Asia зерттеунің нәтижесі бойынша, 2016 жылы Қазақстанның интернет аудиториясы 
12-54 жас аралығындағы халықтың 64,8%-ын қамтып, 8,4 млн адамға жеткен. 

 Computerworld.kz сайтының редакторы Александр Галиев «2016 жыл қортындысы: Қазнет» 
мақаласын жазды. Онда интернеттің Қазақстандық сегменті 2016 жылды 122 986 домендік атаудан 
бастағанын айтады. Автор мақаласында осы жылы мобильді интернеттің кең өріс жаюын сөз етеді. 
Сондай-ақ, сайттардың түр-түрімен көбейіп жатқанына қарамастан қазнеттің әлемдік деңгейден 
едәуір артта қалып отырғанын ашық айтты. Бүкіләлемдік статистикаға сүйене отырып, Александр 
Галиев әлем бойынша 100 адамның басына 14 сайт келетіндігін мәлімдеді. Оның санын азайту 
мақсатында, шартты түрде 50%-ын ғана активті ресурстар қатарына қосып Қазақстан 
көрсеткіштерімен салыстырды. Елімізде 100 адамның басына 0,5 сайттан келеді,- деген пікірін 
білдірді [3].  

Қорыта айтқанда, әлемдік деңгейге жету үшін сапалы контент мәселесін жолға қою қажет. Ол 
үшін жаңбырдан кейін жыпырлап шығатын саңырауқұлақтай қаптаған сайттардағы контент сапасын 
жақсарту маңызды. Бір-бірінен сапырып көшіретін сайттар жұмысын саралап, сараптайтын уақыт 
келді. Әсіресе, мемлекет есебінен қаржыланатын БАҚ сайттарында тіл тазалығы сақталып, 
мультимедиалық құралдарды дамыту керек. Ол үшін мультимедиа мамандарын арнайы дайындап, 
жаңа технологияларды оқытып, оны өндірісте қолдану қажеттілігін арттыру қажет. Сонда ғана 
әлеуметтік желіде сарылып күнін өткізген оқырман тартымды мультимедиалық БАҚ-қа назарын 
аударады. Мультимедиалық журналистика қарқынды дамымайынша, халық әлеуметтік желінің 
құрбаны бола бермек. Сондықтан әлемдік тәжірбиеге сүйене отырып, өзімізге қажеттісін ала отырып, 
мультимедиалық журналистиканы сала-сала бойынша дамытқан тиімді, әрі нәтижелі болмақ. 

 
Пайдаланылған әдебиеттер: 
1. «Конвергентная журналистика» Е.А.Баранова /Издательство «Юрайт» ,М:, 2015 
2. http://www.newreporter.org 
3. http://www.computerworld.kz/articlekz/11274/  

